
Аннотация. 

Ушбу мақолада таълим фалсафасининг моҳияти, замонавий цивилизация 

ривожида билимнинг асосий роли хақида тўхталиб ўтилган. Шунингдек, 

Туркистонда шаклланган таълим фалсафасининг ижтимоий-тарихий генезиси, 

жадидчилик ҳаракатининг халқ маориф соҳасига таъсири ва инсоният 

цивилизацияси тараққиётидаги муҳим ўринни эганлаганлиги баён этилади. 

Аннотация. 

В этом статье основное внимание уделяется важности философии 

образования, о главном роли знаний в развитии современной цивилизации. 

Также рассмотрено общественно-исторический генезис философии образования, 

сформировавшейся в Туркестане, влияние джадидского движения на сферу 

народного образования и важное место в развитии человеческой цивилизации. 

Annotation. 

This article focuses on the importance of the philosophy of education, on the main 

role of knowledge in the development of modern civilization. The socio-historical 

genesis of the philosophy of education formed in Turkestan, the influence of the Jadid 

movement on the sphere of public education and an important place in the development 

of human civilization are also considered. 

КИРИШ 

Бугунги кунда Таълим ҳақида фикр юритиш замонавий фалсафанинг ўзига 

хос муаммоларидан биридир. Сабаби, ХХI асрда жамият тараққиёти тез 

суръатларда ривожланиб, ижобий жиҳатлари билан бирга мураккаб вазиятлар, 

салбий оқибатлар билан ҳам тўқнашишга олиб келади. Илмий ва технологик 

инқилоб таъсири остида бу жамият ахборот характерига эга бўлиб, бундай 

жараён унинг ҳолати ва истиқболини ҳам белгилаб беришини тақозо этади. Шу 

сабаб, замонавий шароитда таълим фалсафаси фалсафа фанининг бир тармоғига 

айланмоқда. Педагогика, психология, социология ва бошқа гуманитар фан 

вакиллари ўзаро ҳамкорликда таълимнинг мазмуни, мақсадлари ва 

истиқболларини ўрганиб чиқишга интилиб, унинг ижтимоий маъноси ва умуман 

инсоният жамиятининг ривожланишидаги ролини ва алоҳида давлатлар, 

халқларнинг тақдирини ўрганишда муҳим аҳамият касб этилганлиги барчага 

маълум. 

Таълим фалсафасининг мавжуд бўлиши, таълим соҳасининг ўзи универсал 

фалсафий муаммолар манбаи эканлиги билан белгиланади. Ва таълим 

фалсафасининг асосий вазифаси - бу таълим нима эканлигини тушуниш ва уни 

(агар иложи бўлса) инсон ва унинг эҳтиёжлари нуқтаи назаридан асослашдан 

иборатдир. Таълим фалсафаси - бу таълим билан боғлиқ фалсафий фаолият 

шаклидир. Шу боисдан ҳам таълим тўғрисидаги тушунчани аниқлаштириш 

долзарб масалалардан ҳисобланади. Бундай фаолиятнинг мақсади таълимни 

тушунишда энг муҳим, унинг ривожланишини, унинг амалиётига қизиққан барча 

ижтимоий даражаларда талқин қилишни белгилайдиган, шунингдек, уни 

келтириб чиқарадиган онгни аниқлашга қаратилганлиги билан алоҳида ажралиб 

туради. 

Бугунги кунда таълим фалсафасининг моҳияти замонавий цивилизация 

ривожида билимнинг асосий ролини аниқлаш билан характерланади. Бу нафақат 

маълум бир соҳа мутахассисларининг тўғри ва чуқур фикрлари, таълимни 

ташкиллаштирувчиларнинг асосий муносабати, балки ижтимоий бошқарувнинг 

самарали тизими, жамиятни самарали бошқариш ва ўзини ҳимоя қилишнинг 

заруриятини юзага келтиради. Таълим фалсафаси - бу таълим инқирозига, 

тушуниш ва интеллектуал қўллаб-қувватлашнинг анъанавий илмий шакллари 

инқирозига, асосий педагогик парадигманинг йўқолишига жавобдир. 

Таълим фалсафасининг ҳолати ва вазифаларини тушунишда қуйидаги 

асосий ёндашувларни ажратиб кўрсатиш ўринли бўлади: 

а) таълим фалсафаси фалсафий билимлар соҳаси сифатида, умумий 

фалсафий ёндашув ва ғоялардан фойдаланган ҳолда, таълим тараққиётининг 

роли ва асосий қонунларини таҳлил қилишга қаратилган фандир; 

б) жамиятни такрор ишлаб чиқаришнинг матрицаси сифатида тушунилган 

таълимни фалсафий таҳлил қилиш ижтимоийлик, ижтимоий тузилиш, ижтимоий 

ўзаро муносабатлар тизимлари, ижтимоий мерос бўлган ахлоқ қонун-қоидалар 

ва бошқалар билан боғлиқ ҳолда амалга оширилади; 

в) таълим фалсафаси фалсафий метафизика, ижтимоий фалсафа ва 

фалсафий антропология билан таққослаганда фалсафий билимларнинг кенгроқ 

соҳасини ўзида акс эттиради; 

Таълим фалсафаси инсоннинг ижодий қобилиятлари ривожланишига, 

жамиятдаги иқтисодий, ижтимоий ва маданий муносабатлардаги иштироки 

чуқурлашувига, тегишли равишда, инсоният ривожига янада самаралироқ ҳисса 

қўшишига олиб келадиган фалсафий билимларни ўзида акс эттирадиган 

фалсафанинг амалий соҳаси ҳисобланади. Шу нуқтаи-назардан қараганда, 

Туркистонда шаклланган таълим фалсафасининг ижтимоий-тарихий генезиси 

айнан инсоният цивилизацияси тараққиётида муҳим ўринни эгаллаган мусулмон 

туркий халқлар манфаатларини ҳимоя қилиш, улар яшаётган ҳудудда иқтисодий 

барқарорликка эришишни мақсад қилиб олган эди. Лекин, шу эҳтиёж ва 

манфаатларнинг ўзгаришлари диалектикаси, муқаррар равишда, таълим 

тизимини ривожлантириш муаммосини вужудга келтирди. Жадидчилик 

ҳаракати асосан таълим орқали илмга чанқоқ ёшларга иқтисодий ва маънавий 

ёрдам кўрсатишни мақсад қилиб олган эди. 

Туркистон тарихига назар ташлар эканмиз, минтақа халқлари ҳаётида ҳеч 

қайси ҳаракат жадидчилик сингари улкан ижтимоий-сиёсий ва маънавий- 

маърифий таъсир кучига эга бўлмаганига гувоҳ бўламиз. 

Исмоил Гаспиралининг: “Оврўпо бир кекса чолдир, тажрибаси кўпдир. 

Улуғ ёшига ҳурматимиз бор. Тажрибасидан ўрганамиз. Лекин хатоларини 

такрорламаймиз. Оврўпода нимани кўрсак, ёш боладек олиб югурмаймиз. Эсли 

ҳушли инсонлардек “Бу нимадир? Оқибати нима бўлади?”. Виждон ва 

ҳаққониятга уйғунми? дея ақл тарозисига тортиб оламиз”35 каби сўзлари 

бизнинг бугунги кунимизга тааллуқлидир. Яъни бу фикр-мулоҳазалардан 

маълум бўладики, ўша даврнинг илғор тараққийпарвар кучлари, биринчи 

навбатда, зиёлилар маҳаллий аҳолининг умумжаҳон тараққиётидан орқада 

қолаётганлигини ҳис этиб, жамиятни ислоҳ қилиш заруратини тушуниб етган 

ҳолда аҳолини саводхонлик даражасини кўтаришга фаол ҳаракат қилган эдилар. 

Беҳбудий исломнинг инсонпарварлик ролини кўрсатиш орқали, умуман 

жамиятнинг ҳамма ижтимоий соҳаларини ислоҳ қилиш зарурлигини тарғиб 

қилган. Қуръоннинг тавсифини жуда яхши билган Беҳбудий Қуръон оятлари ва 

ҳадислардан намуналар келтириш билан халқ таълими, шу билан бирга ислом 

тарихига ҳам катта аҳамият берган. У ислом тарихини билмаслик оқибатида 

аксарият ҳолларда ўнғайсиз ҳолатга тушиб келаётган дин пешволарини танқид 

қилади36. Жадидчилик ҳаракатининг моҳиятини ўзгариши ҳам таълимга бўлган 

эътибор билан характерланади. Жадид маърифатпарварлари ғоясининг 

Туркияга, татар ва озарбойжон фикрий дунёсига эргашиш орқали ғарбий Европа 

маърифатчилигидан ҳам хабардор бўлишга интилиши бунга сабаб бўлган эди. 

Мунаввар қори Абдурашидхонов саъй – ҳаракатларининг асосий мезони миллий 

муҳофаза бўлди. У жуда тез орада жадидчилик ҳаракатига қўшилиши биланоқ, 

“Тошкент жадидларининг отаси” сифатида ном қозонди. Масалан, 

“Туркистондаги дастлабки олий ўқув юрти – Туркистон халқ университети 

(ҳозирги Ўзбекистон миллий университети)нинг 1918 йилда Тошкентда 

очилиши ҳам жадидлар фаолияти билан боғлиқ. Мунавварқори 

Абдурашидхонов ташаббуси билан 1918 йил 12 майда Туркистон халқ 

университети таркибида Мусулмон халқ дорилфунуни ташкил қилинди. 1919 

йил Тошкентнинг Эски шаҳар қисмида жадидлар ташаббуси билан Туркистон 

халқ консерваториясининг миллий (Эски шаҳар) бўлими ташкил этилди”. 

Шубҳасиз, буларнинг ҳаммаси инсонларда миллий онгнинг шаклланиши, 

сиёсий ва маънавий уйғониш, мустақил тараққиёт учун интилишга олиб келди. 

Бу даврда “Маҳмудхўжа Беҳбудий, Мунавварқори, Абдулла Авлоний, 

Исҳоқхон Ибрат, Абдурауф Фитрат, Абдулла Қодирий, Абдулҳамид Чўлпон, 

Усмон Носир каби юзлаб маърифатпарвар, фидойи инсонларнинг ўз шахсий 

манфаати, ҳузур-ҳаловатидан кечиб, Эл-улус манфаати, юртимизни тараққий 

топтириш мақсадида амалга оширган эзгу ишлари авлодлар хотирасидан асло 

ўчмайди”. 

